
Abstrak

Tuan Guru Dato' Dr. Haron bin Din adalah ikon pengamal rawatan Islam yang
berkarisma dan sangat dihormati kerana kejayaannya memartabatkan kaedah rawatan
Islam di Malaysia. Namun begitu, wujud kekeliruan dalam kalangan masyarakat untuk
membezakan antara perubatan Islam, moden, dan Melayu tradisional; terdapat
sebilangan perawat yang mengenakan upah atau pengeras yang keterlaluan; serta
terdapat sebahagian masyarakat yang mudah mempercayai kehebatan kaedah perubatan
alternatif. Kajian ini berusaha untuk menjawab persoalan berkaitan sejarah dan
penglibatan tokoh, bentuk ilmu perubatan dan kaedah rawatan yang diamalkan, serta
sumbangannya dalam bidang ilmu rawatan Islam di Malaysia. Kajian ini bertujuan
mengkaji sejarah penglibatan, meneliti ilmu dan kaedah rawatan yang diamalkan serta
mendokumentasikan sumbangannya dalam bidang penulisan buku pengubatan dan
melahirkan ramai perawat yang berijazah. Kajian ini menggunakan kaedah temu bual
berstruktur untuk mendapatkan maklumat diri tokoh serta temu bual semi struktur
kepada 10 orang responden yang dipilih dalam kalangan ahli keluarga, murid, perawat
dan 20 orang responden dalam kalangan pesakit. Di samping itu, kajian analisis
kandungan juga dilakukan bagi menganalisis data maklumat daripada sumber bahan
yang diperolehi daripada maklumat temu bual dan kajian kepustakaan. Hasil kajian
mendapati bahawa kehebatan sumbangan beliau ialah ilmu dan kaedah rawatan Islam
yang diamalkannya berpandukan ayat-ayat al-Quran, doa-doa dan bahan rawatan
sebagai usaha dakwah, menubuhkan Pusat Rawatan Islam Darussyifa’, menerbitkan
sebanyak 25 buah buku perubatan Islam serta melahirkan lebih 8000 orang pengamal
rawatan Islam yang memiliki ijazah di bawah seliaan Persatuan Kebajikan dan
Pengubatan Islam Darussyifa’ Malaysia. Kesimpulannya, beliau adalah seorang tokoh
pengamal perubatan Islam yang istimewa kerana menjadikan rawatan moden dan
rawatan Islam hari ini mempunyai kesinambungan yang harmoni dan memenuhi
keperluan masyarakat di Malaysia.

Kata Kunci : Tuan Guru Dato’ Haron bin Din, [Imu perubatan Islam, Kaedah rawatan
Islam, Buku perubatan Islam dan Darussyifa.’

Abstract

Tuan Guru Dato' Dr. Haron bin Din is an Islamic treatment practitioner icon who is
charismatic and highly respected for his success in upholding the Islamic treatment in
Malaysia. However, there remain confusion among the public in distinguishing
between modern Islamic and traditional Malay medicine; there are also a number of
practitioners who charge excessive fees or offerings as a condition in their treatment
methods and there are several people who easily believe in the greatness of alternative
medicine. This study seeks to answer questions related to the history and involvement
of figures, the form of medical knowledge and treatment methods practiced and his
contribution in the field of Islamic medical knowledge in Malaysia. This study aims to
examine the involvement history, examine the knowledge and methods of treatment
practiced and document Tuan Guru’s contribution, specifically in the field of medical
books writing and his contribution that has produced many practicing graduates. This
study employed structured interview methods to obtain personal information of the
figures and semi-structured interview was conducted on 10 respondents selected among
family members, students, practitioners and 20 respondents among patients. In addition,
content analysis was also conducted to analyze data from material sources obtained
from interviews and library studies. The results of the study found that his greatest
contribution is the knowledge and methods of Islamic treatment that he practices based
on the verses of the Quran, prayers and treatment materials as a way of preaching to the
community, in establishing the Darussyifa' Islamic Treatment Center, published a total
of 25 Islamic medical books and produced more than 8000 Islamic treatment
practitioners with degrees under the supervision of the Malaysian Darussyifa' Islamic
Welfare and Medical Association. In conclusion, Tuan Guru is a great and special
Islamic medical practitioner that has made today’s modern treatment and Islamic
treatment to have harmonious continuity which meet the needs of the Malaysian
society.

Keywords: Tuan Guru Dato’ Haron bin Din, Islamic medicine, Islamic treatment
methods, Islamic medical books and Darussyifa’

BAB SATU

PENGENALAN

1.1 Pendahuluan

Allah SWT menerangkan di dalam al-Quran tentang berita umat terdahulu dan umat
kemudian, penciptaan langit dan bumi, perincian yang halal dan yang haram, dasar
etika, akhlak, hukum peribadatan dan muamalah, biografi para Nabi dan orang soleh,
syurga dan neraka serta balasan yang diperoleh kaum mukmin dan kaum kafir. Allah
SWT juga menjadikan al-Quran sebagai ubat dan penyembuh bagi penyakit yang ada
di dalam dada (hati) manusia, penjelasan terhadap segala sesuatu dan petunjuk serta

rahmat bagi orang yang beriman (Abdullah Bin Abdul Hamid Al-Atsari, 2018).

Al-Quran menjadi penawar kesembuhan serta dapat menangani penyakit jasmani, hati,
jiwa dan roh manusia. Penyakit jasmani bermaksud tubuh badan berasa tidak sihat
manakala penyakit hati, jiwa dan roh ialah merujuk kepada kejahilan, keraguan,
kemunafikan, kemusyrikan, kesesatan serta tidak istigamah dalam diri manusia (Haron
Din, 1997). Sehubungan itu kesejahteraan jasmani tubuh badan berkait rapat dengan
kesejahteraan hati, jiwa dan roh manusia. Keadaan ini menunjukkan bahawa ayat-ayat
yang terkandung di dalam al-Quran dapat menyembuhkan penyakit tersebut. Maka
usaha untuk mencari kesembuhan penyakit merupakan salah satu ibadah bagi seorang
Muslim yang beramal dengan al-Quran dan mencari keredaan Allah SWT (Abdullah

Basmeih, 1980).

